Әлмәт районы Түбән Мактама 1нче урта мәктәбе
И туган тел, и матур тел...

ГАБДУЛЛА ТУКАЙ ИҖАТЫНА БАГЫШЛАНГАН
“ШИГЫРЬНЕ ТАНЫ” УЕНЫ
                   Төзүче:
Татар   теле  һәм әдәбияты                                                        укытучысы  Хәбибуллина
                                                               Айгөл  Фәнзәт   кызы 
Габдулла Тукай иҗатына багышланган
“Шигырьне таны” уены

Максат:   Г.Тукайның биографиясен искә төшерү, әсәрләренә  күзәтү ясау;
Шагыйрь иҗатына кызыксыну уяту;

Шигырьләренә, әкиятләренә нигезләнеп Г. Тукай шәхесенә, әдәби мирасына мәхәббәт тәрбияләү.

Җиһазлау: Г.Тукай портреты, китаплары күргәзмәсе, плакат – таблица, табличкалар, әкият-шигырьләренә иллюстрацияләр «Әллүки көе», интерактив такта (плакат-таблица һәм шигырьләр слайдта күрсәтелә).
Плакат – таблица
	№
	Тема 
	Очколар 

	1
	Әкияттә - кунакта
	3
	3
	3***
	3
	3**

	2
	Балачак иле
	4
	5
	4
	5
	4

	3
	Ишеттем мин кичә: берәү җырлый...
	4
	5
	10*
	4
	4

	4
	Белем
	4
	5
	4
	5
	7

	5
	Милләт язмышы
	5
	5
	5
	5
	6


* Шигырь урынына аудиоязмадан “Әллүки” җырын куярга да мөмкин
** Әкият сүзләре түгел, Г.Тукайның берәр әкиятенә (“Кәҗә белән Сарык”, “Су анасы”, “Шүрәле”) иллюстрация күрсәтелә.

*** Пантамимо ярдәмендә бер төркем укучылар Г.Тукайның берәр әкиятен сәхнәләштерә, укучылар шул сүзсез хәрәкәтләрдән танырга тиеш була.

Уенның барышы:

Алып баручы:

- Укучылар! Татар халкының бөек улы – шагыйрь Габдулла Тукай иҗатына багышланган «Шигырьне таны» уенын башлыйбыз. Уеныбыз ике турдан тора. Беренче турда барыгыз да катнаша ала, ә икенче турда беренче турның сорауларына дөрес җавап биреп,  иң күп очко җыйган өч кеше катнаша алачак. Бер дөрес җавап – 1 очко. Башладык!
(Сораулар әйтелә, һәр дөрес җавапка түгәрәкләр бирелеп барыла)

I ТУР

Сораулар:

1. Г.Тукайның әти-әнисенең исеме?

(Мөхәммәтзариф, Бибимәмдүдә)

2. Нинди орфографик хата ясап Тукайдан асылташ ясап була? 

(якут)

3. Г.Тукайга багышланган ничә музей бар, алар кайда? 
(2, Кырлайда, Казан)

4. Усал карчыкның исеме ничек?

(Шәрифә)

5. Шагыйрь туган авылның исеме ничек?

(Кушлавыч)

6. Ул кайсы районга керә?

(Арча)

7. Г. Тукайның иң яраткан тәхәллүсе?

(Шүрәле)

8. Татар халкының гимнына әверелгән җырның исеме ничек?

(Туган тел)

9. Тукай ничәнче елда Казанга килә?

(1907)

10. Казанда шагыйрьне беренчеләрдән булып кем каршы ала?

(Г. Камал)

11. Хезмәт юлын Г.Тукай кем буларак башлый?

(хәреф җыючы)

12. Шагыйрьнең автобиографик әсәре ничек атала?

(Исемдә калганнар)

13. Тукайның иң якын дусты кем?

(Ф. Әмирхан)

14. Шагыйрь кемнәрне өч йолдыз дип атый?

(Пушкин, Лермонтов, үзе)

15. “Тукай” романын кем язган?

(Әхмәт Фәйзи)

16. Г. Тукай премиясе ничә елга бер бирелә?
(1 елга)

17. 26-нчы апрельдә нинди бәйрәм үткәрелә?

(Шигырь бәйрәме)

18. Казанга килүе турында шагыйрьнең нинди шигыре бар?
(Пар ат)

19. Уральский шәһәренең татарчасы ничек була?

(Җаек)

20. Г.Тукай иҗатына багышланган скульптуралар ясаган атаклы сынчы кем?

(Бакый Урманче)

Укучылардагы түгәрәкләр санала, иң күп түгәрәк, ягъни очко җыючы өч укучы II турга чыга
- Иң күп очко җыючы өч укучыны икенче турга чакырабыз.

II ТУР

- Сезнең алда плакат-таблица. Анда Г. Тукай шигърияте буенча темалар бирелгән. Сез үзегезгә ошаган теманы һәм шигырьнең санын сайлыйсыз. Мин әлеге темага караган шигырьдән бер күплет укыйм, шигырь юлларын интеррактив тактада да күрерсез. Кем беренче булып таный, очколар шуңа. Иң күп балл җыючы – җиңүче! 

Укучыларга төрле төстәге флажоклар бирелә, җавапны белгән очракта алар флажокларны күтәрергә  тиеш була, җавап иң беренче күтәрүчедән сорала, белмәсә тәртип буенча китә. 
1. Әкияттә - кунакта

Бу бүлек Габдулла Тукайның әкиятләренә багышлана
1. Билгеле, бу кап-кара урманда һәр ерткыч та бар,

Юк түгел аю, бүре; төлке – җиһан корткыч та бар.

Һәм дә бар монда куян, әрлән, тиен, йомран, поши,

Очрата аучы булып урманда күп йөргән кеше.

“Шүрәле” әкияте

2.  Китте болар. Бара, һаман бара, бара, -
Күренмидер күзләренә ак һәм кара.

Бара болар. Күпме баргач, алла белә,

Юл өстендә үлгән Бүре башын таба.

“Кәҗә белән Сарык” әкияте
3. ** Әкият сүзләре түгел, Г.Тукайның берәр әкиятенә (“Кәҗә белән Сарык”, “Су анасы”, “Шүрәле”) иллюстрация күрсәтелә.


4. Мин дә шуннан бирле андый эшкә кыймый башладым,

“Йә иясе юк!” – дип, әйберләргә тими башладым.

“Су анасы” әкияте

5. *** Пантамимо ярдәмендә бер төркем укучылар Г.Тукайның берәр әкиятен сәхнәләштерә, укучылар шул сүзсез хәрәкәтләрдән танырга тиеш була.

2. Балачак иле

“Балачак иле” бүлегендә шагыйрьнең кече яшьтәге балалар өчен язылган кызыклы һәм тәрбияви эчтәлекле шигырьләре урын ала

1. Гали аны чирәм белән кунак итә,

Кәҗә рәхмәт укый – сакалын селкетә.

“Гали белән кәҗә”
2. Яшьлегеңдә күп тырышсаң, эшкә бирсәң чын күңел, 

Каршыларсың картлыгыңны бик тыныч һәм бик җиңел.

“Эшкә өндәү”
3. Юк, кирәкми, мин өйрәнмим, минем уйныйсым килә,

Шул болыннарда ятасым, шунда ауныйсым килә.

“Кызыклы шәкерт”
4. Шатланып без әйтәбез: “Рәхмәт, бабай,

Сиңа тагын күп ел гомер бирсен Ходай!”

Бабай, мескен, кар-яңгырга карамыйча,

Безне шатландырмак өчен йөри шулай.

“Ак бабай”
5. Җир йоклый тыныч,

Күреп тәмле төш.

Уяныр әле,

Тукта, үтсен кыш.

“Җир йокысы”
3. Ишеттем мин кичә: берәү җырлый...

  Г.Тукай сүзләренә язылган җырлар бәйләме
1. Тыңладым әкрен генә искәндә бәйрәм көн җилен;
Ансы да сөйли тагын: “Бәйрәм бүген, бәйрәм бүген!”

“Бәйрәм бүген”
2. Йокла, угълым, йом күзең,

Йом, йом күзең, йолдызым;

Кичтән йокың кала да,

Егълап үтә көндезең.

“Бишек җыры”
3. * Шигырь урынына аудиоязмадан “Әллүки” җыры куела
4. Сездән айрылып, туганнар! – җайсыз, уңайсыз тору,

Бу тору, әйтергә мөмкиндер, кояш-айсыз тору.

“Пар ат”
5. Бу дөньяда, бәлки, күп-күп эшләр күрем,

Билгесездер – кая ташлар бу тәкъдирем, - 

Кая барсам, кайда торсам, нишләсәм дә

Хәтеремдә мәңге калыр туган җирем.

“Туган авыл”
4. Белем

Белем алу, уку турындагы шигырьләр
1. Укулар кычкырып анда! Бөтен мәктәп килә шау-шу!

Кызык җәй айрылып торган укуга көз көне каушу!

“Мәктәптә”

2. Укып барган һәрбер юлым, һәрбер сүзем

Була минем юл күрсәтүче йолдызым.

Сөйли башлыйм бу дөньяның ваклыкларын,

Ачыладыр, нурланадыр күңлем, күзем.

“Китап”

3. Син әле үс һәм укы күп, шунда аңларсың барын;

Мәгърифәт нуры ачар күп нәрсәнең ялганын.

“Сабыйга”

4. Бәхетле шул баладыр, кайсы дәрсенә күңел бирсә,

Мөгаллимне олугъ күрсә, белергә кушканын белсә.

“Бәхетле бала”

5. Тырышты бу бала, чын ләззәт алды инде укудан;

Югары булды урны “афәрин”нән һәм “тәхсин”нән.

“Имтияз алган бала”

5. Милләт язмышы

Шагыйрьнең милләтенә, сөекле  халкына багышлап язылган шигырьләре

1. И кардәшләр, кул тотышып алга барыйк,
Башка милләтләрнең хәлен карап карыйк;

Мәдәният мәйданында урын алыйк, -

Егъла-тора алга таба атлыйк имди.

“Дустларга бер сүз”

2. Бар уем кичен-көндезен сезнең хакта, милләтем;

Саулыгың – минем саулык, авыруың – минем авыруым.

“Милләткә” 

3. Күпме михнәт чиккән безнең халык,

Күпме күз яшьләре түгелгән;

Милли хисләр белән ялкынланып, 

Сызлып-сызлып чыга күңленнән.

“Милли моңнар”

4. Монда тудык, монда үстек, мондадыр безнең әҗәл;

Бәйләмеш бу җиргә безне Тәңребез (гыйззе вә җәл).

“Китмибез”

5. Күпме моңлансам кунып милли агачлар өстенә,

Барсы корган – бер генә юк җанлысы, яфраклысы.

“Өзелгән өмид”

II турда катнашучыларның баллары кушыла, җиңүче билгеләнә. Җиңүче укучыга “Г.Тукай иҗатын иң шәп белүче”дигән диплом тапшырыла, һәр катнашучыга  Габдулла Тукайның шигырьләр җыентыгы һәм истәлекле бүләкләр тапшырыла.
Алып баручы:

- Хөрмәтле укучылар, татар халкының сөекле улы, бөек шагыйрь Габдулла Тукай иҗатына багышланган “Шигырьне таны” уены тәмам. 
Һәр катнашучыга да олы рәхмәтебезне белдерәбез. Әдәбият белән кызыксынуыгыз беркайчан да саекмасын. Яңадан-яңа иҗади уңышлар телибез!
Ә хәзер кичәбезне, әйдәгез, Г.Тукайның барыбызга да таныш булган, татар халкының гимнына әверелгән “Туган тел” җыры белән тәмамлыйк.

Күмәк “Туган тел” җыры башкарыла
